
bAlabodhasa NgrahaH

બાલબોધસઙ્ગ્રહઃ

વિષયસૂચિકા ।
૧ આધ્યાત્મવિદ્યાપ્રબોધપ્રકારઃ ।
૨ જ્ઞાનસ્વરૂપમ્

૩ સાધનચતુષ્ટયમ્
૪ આત્મૈક્યજ્ઞાનવિચારણા
૫ પઞ્ચવિંશતિ   તત્ત્વાનિ
૬ અન્તઃકરણચતુષ્ટયમ્
૭ અનિર્વચનીયો આત્મા
૮ દેશિકસ્ય કરુણયા જ્ઞાનપ્રાપ્તિઃ

શ્રીમચ્છઙ્કરભગવત્પાદચરણારવિન્દાભ્યાન્નમોનમઃ ॥
આધ્યાત્મવિદ્યાપ્રબોધપ્રકારં વ્યાખ્યાસ્યામઃ ।
આધિભૌતિકાધિદૈવિકાધ્યાત્મિકાદિ તાપત્રયાગ્નિસન્તપ્તઃ
સકલસાધનોપેતઃ સંસારાદ્વિરમ્ય શિષ્યઃ સદ્ગુરું શરણં
ગત્વા સાષ્ટાઙ્ગં  પ્રણિપત્ય વિજ્ઞપ્તિં  કરોતિ ।

ભો સ્વામિન્ ! મમ સંસારનિવૃત્તિં  કુરુ ।
ગુરુરુવાચ -

અરે શિષ્ય તવ સંસારનિવૃત્તિઃ જ્ઞાનેન ભવિતવ્યા ।
જ્ઞાનં ચ શ્રવણમનનનિદિધ્યાસનૈઃ બ્રહ્મસાક્ષાત્કારો ભવતિ ।

શિષ્ય ઉવાચ -

ભો સ્વામિન્ શ્રવણં નામ કિમ્? મનનં નામ કિમ્? નિદિધ્યાસનં નામ કિમ્?
ગુરુરુવાચ -

ભો વત્સ !શ્રવણમ્ નામ વેદાન્તવાક્યાનામુપક્રમોપસંહારતાત્પર્યલિઙ્ગાનાં
સાધનચતુષ્ટયયુક્તઃ સન્ શ્રાવ્યમ્ ।
મનનં નામ શ્રુતાર્થસ્ય ઉપપત્ત્યનુપપત્તિભ્યાં યુક્તિભિરાલોચનં

મનનમ્ । નિદિધ્યાસનં નામ નિશ્ચિતાર્થસ્ય તદેકનિષ્ઠત્વેન

બાલબોધસઙ્ગ્રહઃ

સંશયવિપર્યય ત્યાગેન અવસ્થાનં નિદિધ્યાસનમ્ । સ એવ
ફલિતસાક્ષાત્કારઃ । શ્રુતિવાક્યં પ્રમાણમ્ । ભિદ્યતે
હૃદયગ્રન્થિઃ છિદ્યતે સર્વ સંશયાઃ ।
ક્ષીયન્તે ચાસ્ય કર્માણિ તસ્મિન્દૃષ્ટે પરાવરે ॥ [મુણ્ડક ૨:૮]

શિષ્યઃ -
ભો સ્વામિન્ ! સાધનચતુષ્ટયં નામ કિમ્ ?

ગુરુરુવાચ -

નિત્યાનિત્યવસ્તુવિવેકઃ ।
ઇહામુત્રાર્થફલભોગવિરાગઃ ।
શમાદિષટ્કમ્ ।
મુમુક્ષુતા ચ ।
નિત્યમાત્મસ્વરૂપં હિ દૃશ્યન્તદ્વિપરીતકમ્ ।
એવં યો નિશ્ચયઃ સમ્યક્ વિવેકોઽસ્ય નરસ્ય વૈ ॥
જગત્સર્વમનિત્યમ્ । બ્રહ્મૈવ નિત્યમ્ । ઇહામુત્રફલભોગ વિરાગોનામ

બ્રહ્માદિસ્થાવરાન્તેષુ વૈરાગ્યં વિષયેષ્વનુ ।
તથૈવ કાકવિષ્ઠાયાઃ વૈરાગ્યં તદ્ધિ નિર્મલમ્ ॥
ઇહપરસુખવિષયેષુ વૈરાગ્યં વિરાગઃ ।
શમાદિષટ્કં નામ શમોદમઉપરતિસ્તિતિક્ષા શ્રદ્ધાસમાધાનમ્ ।

શમો નામ - સદૈવ વાસનાત્યાગઃ શમોઽયમિતિ શબ્દિતઃ ।
દમોનામ - નિગ્રહો બાહ્યવૃત્તીનાં દમ ઇત્યભિધીયતે ।
ઉપરતિર્નામ - વિષયેભ્યઃ પરાવૃત્તિઃ પરમોપરતિર્હિ  સા ।
તિતિક્ષા નામ - સહનં સર્વદુઃખાનાં તિતિક્ષા શુભામતા ।
શ્રદ્ધા નામ - નિગમાચાર્યવાક્યેષુ ભક્તિઃ શ્રદ્ધેતિ વિશ્રુતા ।
સમાધાનં નામ - ચિત્તૈકાગ્ર્યં તુ સંલક્ષ્યે સમાધાનમિતિ શ્રુતમ્ ।

એતત્ શમાદિષટ્કમ્।
મુમુક્ષુતા - સંસારબન્ધનાન્મુક્તિઃ કથં સ્યાન્મે કદા વિધે ।

ઇતિ યાસુ દૃઢા બુદ્ધિર્વક્તવ્યા સા મુમુક્ષુતા ॥
એવં સાધનચતુષ્ટયસમ્પન્નસ્યૈવ બ્રહ્માત્મૈક્યજ્ઞાને અધિકારઃ ।

આત્મૈકવિજ્ઞાનં વિચારેણ વિના ન જાયતે । વિચારઃ કાર્યઃ।
શિષ્ય ઉવાચ -

વિચારોનામ ?

ગુરુરુવાચ -

અહં કઃ ? ઇદં સર્વં કથં જાતમ્ ? કુત્ર વા લયં ગચ્છતિ ?

સદા સદ્ભિઃ વિચારઃ કાર્યઃ ।
શિષ્ય ઉવાચ -

ભો સ્વામિન્ ! અહં તુ વિચારં ન જાનામિ સન્ત કુત્ર વા સન્તિ ?

કો વેદ ? ત્વમેવ માં કરુણાકટાક્ષપોતેન સંસારવારિધેઃ
પારં દર્શય ત્વમેવ મે ગતિઃ ।

શ્રીગુરુરુવાચ -

ભો વત્સ ! મય્યેવ તવ દૃઢા ભક્તિશ્ચેત્ શ‍ૃણુ ।
ત્વં તુ દેહો ન ભવસિ । અતઃ જડત્વાત્ દૃશ્યત્વાત્ દૃશ્યાદન્યો

દ્રષ્ટેતિ ન્યાયાત્ । અમઙ્ગલત્વાચ્ચ  । નિત્યત્વાચ્ચ ।
સવિકારત્વાચ્ચ જાત એવ દેહસ્ત્વં ન ભવસિ ।
ત્વં તુ ચૈતન્યમાત્રમ્ ।

શિષ્ય ઉવાચ -

ભો સ્વામિન્ ! અહં દેહો ન ભવામિ ચેત્ દેહસ્ય સુખદુઃખં માં
બાધતે । અત એવ દેહ એવાહમ્ ।

ગુરુરુવાચ -

દેહો જડઃ ।
શિષ્ય ઉવાચ -

કથં જડઃ દેહસ્તાવત્ બાલ્યમારભ્ય નિત્યં વર્ધતે જડસ્ય
વૃદ્ધિર્ન સંભવતિ । એવમેવ સર્વમ્ ।

ગુરુરુવાચ -

ભો શિષ્ય ! દેહતાદાત્મ્યેન તવ સુખદુઃખં પ્રતિભાતિ ।
યથા ધનાદિકન્નષ્ટં ચેત્ દુઃખ ભવતિ ।
તેનૈવ દ્રવ્યાદિકં સ્વયં ભવતિ વા

સુખદુઃખયોઃ કારણાભાવેઽપીતિ ।
યથા લાભાલાભે તાદાત્મ્યેન સુખદુઃખે ભાસતઃ ।
તથૈવ દેહતાદાત્મ્યેન સુખદુઃખે પ્રતિભાસતઃ ॥
યથા દ્રવ્યાદિભ્યઃ સ્વયં ભિન્નઃ તથૈવ દેહાત્ સ્વયં ભિન્નઃ ।
જડ ત્વં ચ શ‍ૃણુ - દેહો વર્ધતે ઇતિ કૃત્વા  દેહો જડો ન

ભવતીતિ યદ્વદસિ તદસત્ । જડસ્યાપિ વૃદ્ધિદર્શનાત્ ।

યથા વેદિકા મૃદ્રૂપા જડાપિ મૃન્નિક્ષેપેણ કુડ્યાદિરૂપેણ
વર્ધતે । કિં  તન્માત્રેણ ચૈતન્યં ભવતિ વા ।
તથૈવાન્નમયશરીરસ્ય પુનઃપુનઃ અન્નં નિત્યં નિક્ષેપેણ

દેહો વર્ધતે । અત એવ જડઃ । અમઙ્ગળત્વાચ્ચ  ।
શ‍ૃણુ - જન્મકાલપરામર્શે અમઙ્ગળં  સિદ્ધમેવ ।
તવ દેહઃ દૃશ્યત્વં કથમિતિ ચેત્ મમ શરીરે

શ્યામગૌરવત્વાદિના પ્રતીયમાને કૃશ સ્થૂલત્વાદિભિશ્ચ
સિદ્ધમેવ । ત્વં તુ દ્રષ્ટા । અનિત્યત્વં શ‍ૃણુ ।
બાલ કૌમારાદ્યવસ્થાયુક્તત્વાત્ સવિકારિત્વમ્ ।
ત્વં તુ દેહાદ્યવિકારઃ । નિત્યશ્ચ । યોઽહં બાલ્યે ક્રીડાસક્તઃ

યૌવને વિષયાસક્તઃ વાર્ધક્યે ચિન્તાયુક્તઃ તાવત્તાવત્
સોઽહમિત્યનુભવાત્ તાભિર્વ્યવસ્થાભિર્યુક્તસ્ય નિત્યત્વમ્ ।
તસ્માદ્દેહો ન ભવસિ । ત્વં ચિન્માત્રોઽસિ સાક્ષી ।

શિષ્ય ઉવાચ -

ભો સ્વામિન્ ! તવ પ્રસાદલેશાત્ દેહો ન ભવામીતિ મમ જ્ઞાનં
જાતમ્ । તાવતા મમ કો લાભઃ ?

ગુરુરુવાચ -

યદા ત્વં પઞ્ચીકૃતપઞ્ચમહાભૂત સમભવસ્થૂલશરીરં ન
ભવસિ તદા નામરૂપજાતિવર્ણાશ્રમાદયસ્તવ ન સન્તિ ।
એતત્ સર્વં સ્થૂલ શરીરસ્યૈવ ।

શિષ્ય ઉવાચ -

ભો સ્વામિન્ ! ત્વત્ પ્રસાદાત્ સત્યં ત્વદાજ્ઞયા અહં સ્થૂલદેહો
ન ભવામિ । તત્સમ્બન્ધાઃ વર્ણાશ્રમદયઃ સ્ત્રીપુંનપુંસકાદયઃ
શ્યામગૌરવત્વાદિ નામરૂપાદયઃ મમ ન સન્તિ ।
અતઃ પરમિન્દ્રિયાણ્યહમ્ । ઇન્દ્રિયેષુ સત્સુ પશ્યામિ શ‍ૃણોમિ

સ્પૃશામિ ઇત્યાદ્યનુભવાચ્ચ ઇન્દ્રિયાણ્યહમેવ ।
ગુરુરુવાચ -

ભો વત્સ ! ઇન્દ્રિયાણ્યપિ જડાનિ ત્વં ન ભવસિ
પઞ્ચભૂતકાર્યત્વાત્ ।

શિષ્યઃ -
ભો સ્વામિન્ ! ઇન્દ્રિયાણિ જડાનિ કથં ભૂતકાર્યાણિ કથમ્ ?

ગુરુરુવાચ -

યો વત્સ ઇન્દ્રિયાણિ આત્માનં જાનન્તિ પરમપિ ન જાનન્તિ યથા
પ્રદીપવત્ । ભો શ્રોત્ર ઇદાનીં  ત્વં અત્ર તિષ્ઠસીત્યુક્તે ભો
સ્વામિન્ અત્ર સ્થાસ્યામીતિ વક્તુમસમર્થં એવં સર્વાણિ કરણાનિ
અત જડાનિ । ભૂતકાર્યં કથમિતિ શ‍ૃણુ ।
શ્રોત્રેન્દ્રિયમાકાશકાર્યમ્ । આકાશાધ્યાત્મિક ગુણશબ્દગ્રહણે

સાધનમ્ । ત્વગિન્દ્રિયં વાયુકાર્યમ્ ।
વાય્વાધ્યાત્મિકગુણસ્પર્શગ્રહણે સાધનમ્ ।
ચક્ષુસ્તેજઃ કાર્યમ્ । તેજ આધ્યાત્મિકગુણરૂપગ્રહણે સાધનમ્ ।
રસનેન્દ્રિયમપાં કાર્યમ્ । જલાધ્યાત્મિકગુણરસગ્રહણે સાધનમ્ ।
એતાનિ જ્ઞાનેન્દ્રિયાણિ । પઞ્ચભૂતસત્ત્વગુણાદુત્પન્નાનિ ।
અથ કર્મેન્દ્રિયાણિ શ‍ૃણુ ।

કર્મેન્દ્રિયાણિ -

વાક્ આકાશકાર્યમ્ । આકાશાધ્યાત્મિકગુણશબ્દો વદતિ ।
પાણીન્દ્રિયં વાયુકાર્યમ્ । વાય્વાધ્યાત્મિકગુણેન ગૃહ્ણાતિ ।
પાદેન્દ્રિયં તેજઃ કાર્યમ્ । તેજ આધ્યાત્મિકકાર્યં ગમનાદિકં

કરોતિ । ગુહ્યેન્દ્રિયમપાં કાર્યમ્ । જલાધ્યાત્મિકકાર્યમ્ ।
મૂત્રરેતોત્સર્ગાદિકં કરોતિ । ગુદેન્દ્રિયં પૃથિવીકાર્યમ્ ।
પૃથિવ્યાધ્યાત્મિકગુણમ્ । પુરીષાદિકં કરોતિ ।
એવં કર્મેન્દ્રિયાણિ પઞ્ચભૂતરજોગુણેભ્યઃ ઉત્પન્નાનિ ।

પઞ્ચભૂતતમોગુણાત્ વિષયા ઉત્પન્નાઃ ।
શબ્દસ્પર્શરૂપરસગન્ધાઃ વચનાદાનગમન વિસર્ગાનન્દાઃ ।
એતાનિ સર્વાણીન્દ્રિયાણિ પઞ્ચભૂતાધ્યાત્મિક કાર્યાણિ જડાનિ ।

સ્વસ્વદેવતાનુગ્રહેણ સ્વસ્વવિષયાન્ પ્રતિ વર્તન્તે ।
શિષ્યઃ -

કસ્યેન્દ્રિયસ્ય કિં  દૈવતમ્ ?
ગુરુરુવાચ -

શ્રોત્રેન્દ્રિયસ્ય દિગધિદૈવતમ્ ।
ત્વગિન્દ્રિયસ્ય વાયુરધિદૈવતમ્ ।
ચક્ષુરિન્દ્રિયસ્ય સૂર્યોઽધિદૈવતમ્ ।
રસનેન્દ્રિયસ્ય વરુણોઽધિદૈવતમ્ ।
ઘ્રાણેન્દ્રિયસ્યાશ્વિનીદેવતાવધિદૈવતમ્ ।
વાગિન્દ્રિયસ્યાગ્નિરધિદૈવતમ્ ।

પાણીન્દ્રિયસ્ય ઇન્દ્રોઽધિદૈવતમ્ ।
પાદેન્દ્રિયસ્ય વિષ્ણુરધિદૈવતમ્ ।
પાય્વિન્દ્રિયસ્ય મૃત્યુરધિદૈવતમ્ ।
ગુહ્યેન્દ્રિયસ્ય પ્રજાપતિરધિદૈવતમ્ ।

ઇન્દ્રિયાણામધિભૂતં ચ શ‍ૃણુ -

શ્રોત્રેન્દ્રિયસ્ય શ્રોતવ્યમધિભૂતમ્ ।
નેત્રેન્દ્રિયસ્ય દ્રષ્ટવ્યમધિભૂતમ્ ।
ત્વગિન્દ્રિયસ્ય સ્પર્શનોઽધિભૂતમ્ ।
રસનેન્દ્રિયસ્ય રસગ્રહણમધિભૂતમ્ ।
ઘ્રાણેન્દ્રિયસ્ય ગન્ધગ્રહણમધિભૂતમ્ ।
વાગિન્દ્રિયસ્ય વક્તવ્યમધિભૂતમ્ ।
પાણિન્દ્રિયસ્ય દાતવ્યમધિભૂતમ્ ।
પાદેન્દ્રિયસ્ય ગમનમધિભૂતમ્ ।
પાય્વિન્દ્રિયસ્ય વિસર્જનમધિભૂતમ્ ।
ઉપસ્થેન્દ્રિયસ્ય ઉત્સર્જનમધિભૂતમ્ ।

સર્વાણિ કરણાનિ સ્વસ્વદેવતાનુગ્રહણૈવ સ્વસ્વવિષયાન્ જાનન્તિ ।
અત એવ જડાનિ તાનિ ત્વં ન ભવસિ ।

શિષ્ય ઉવાચ -

ભો સ્વામિન્ ! સત્યમ્ ઇન્દ્રિયાણિ જડાનીતિ મમ જ્ઞાનં જાતમ્ ।
પરં મન એવાહમ્ । સ્વસ્થે મનસિ પશ્યામિ શ‍ૃણોમિ તદભાવે

ન પશ્યામિ ન શ‍ૃણોમિ અત એવ મન એવાહમ્ ।
ગુરુરુવાચ -

ભો વત્સ ! મનઃ કથં ત્વં ભવસિ ? મે મનઃ ઇદાનીં
સમાધાનતયા તિષ્ઠતીત્યનુભવાત્ મનસોઽપિ ભિન્ન એવ ત્વં
મનસ્તવ દૃશ્યમ્ । મનસસ્ત્વં દૃષ્ટ્વા મનસ્તવાધીનત્વાચ્ચાત
એવ મનો ન ભવસિ । પ્રાણે પશ્યામિ શ‍ૃણોમિ પ્રાણાભાવે ન પશ્યામિ
ન શ‍ૃણોમિ અત એવ ।

શિષ્ય ઉવાચ -

ભો સ્વામિન્ ! સત્યં મનો ન ભવામિ બુદ્ધ્યા નિશ્ચિતેઽર્થે મનો
ધાવતિ । અત એવ બુદ્ધિરેવાહમ્ । સાપ્યન્તઃકરણવૃત્તિત્વાત્ ।
અત એવ પ્રાણ એવ અહમસ્મિ ।

ગુરુરુવાચ -

ભો વત્સ ! પ્રાણસ્ત્વં ન ભવસિ જડત્વાત્ ।
શિષ્યઃ -

ભો સ્વામિન્ ! પ્રાણો જડઃ કથમ્ ?
ગુરુઃ -

શ‍ૃણુ રાત્રૌ પ્રસુપ્તસ્ય પુરુષસ્ય વસ્તૂનિ ચોરો ગૃહીત્વા
ગચ્છતિ તદાનીં  પ્રાણસ્તિષ્ઠત્યેવ । કથં નાવબુધ્યતે ।
અત એવ જડઃ ।

શિષ્યઃ -
ભો સ્વામિન્ ! પ્રાણો જડશ્ચેત્ જડશરીરં કથં ચેષ્ટયતિ
જડસ્ય ચેતનાયોગાત્ ।

ગુરુઃ -
શ‍ૃણુ જડસ્યાપિ જડચાલકત્વં લોકે દૃષ્ટમસ્તિ યથા
ચણ્ડમારુતઃ ગૃહોપરિસ્થિતતૃણાદીન્ નભસિ ભ્રામયિત્વાન્યત્ર
પાતયતિ । કિન્તાવતા વાયુશ્ચૈતન્યં ભવતિ વા । એવં
પ્રાણસ્યાપિ દેહચેષ્ટકત્વમ્ । અત એવ પ્રાણોઽપિ ત્વં ન ભવસિ ।

શિષ્યઃ -
ભો સ્વામિન્ ! ત્વદાજ્ઞયા એતત્સર્વમહં ન ભવામિ ।
તાવતા મમ કો લાભઃ ?

ગુરુઃ-
અરે શિષ્ય ! સાવધાનતયા શ‍ૃણુ । એતત્ સર્વં સપ્તદશકં
લિઙ્ગશરીરં  ત્વં યદા ન ભવસિ । તદાનીં
દેવતિર્યઙ્મનુષ્યાદિજન્માદિકં નાસ્તિ । યથા જાનુ ભગ્નપઙ્ગોરિવ
ગમનાગમનં તવ નાસ્ત્યેવ ।

શિષ્યઃ -
ભો સ્વામિન્ ! ત્વત્પ્રસાદાદેવ સત્યં પરં ચ પ્રાણમનો બુદ્ધિ
દશેન્દ્રિય સમન્વિતમ્ । અપઞ્ચીકૃત ભૂતોત્થં સૂક્ષ્માઙ્ગં
ભોગસાધનમ્ । ભો સ્વામિન્ ! એતત્સર્વં અહં ન ભવામિ તર્હિ
કોઽહમિતિ મામહં ન જાનામિ । કૃપયા સ્વામિના વક્તવ્યમ્ ।

ગુરુઃ -
ભો શિષ્ય ! ઇદમેવ તવ કારણશરીરં કથમ્ ?
ભો શિષ્ય અરે સર્વં જાનાસિ સ્વાત્માનમેવ ન જાનામીતિ વદસિ ।
ઇદમેવ તવાજ્ઞાનં સર્વેષાં સ્થૂલસૂક્ષ્મ શરીરાણાં કારણત્વાત્

કારણમિત્યાભિધીયતે । ઇયમેવાવિદ્યા સંસારાનર્થદાયિની ।
“ આબ્રહ્મ જ્ઞાનૈક નિલયા અસ્યા નિવૃત્તિરેવ મુક્તિઃ ।
મુમુક્ષિભિઃ પ્રયત્નૈઃ પરિહર્તવ્યા । ”

શિષ્યઃ -
ભો સ્વામિન્ ! કથં પરિહર્તવ્યા ?

ગુરુઃ -
અરે શિષ્ય ! ત્વમેવ માઽહં ન જાનામીતિ વદસિ । તર્હિ  ત્વત્તોઽન્યઃ
કોઽપિ વદતિ વા ? વક્તા શ્રોતા દ્રષ્ટા ત્વમેવ ।

શિષ્યઃ -
અસ્મિન્નર્થે શ્રુતિઃ પ્રમાણં વર્તતે વા ?

ગુરુઃ -
અરે વત્સ ! સર્વેષાં વેદાન્તાનાં અત્રૈવ શ્રુતિવાક્યં પ્રમાણમ્ ।
“ નાન્યતોઽસ્મિ વક્તા નાન્યતોઽસ્મિ શ્રોતા નાન્યતોઽસ્મિ મન્તા

નાન્યતોઽસ્મિ દ્રષ્ટા ચેતિ ”

યેન વા પશ્યતિ યેન વા શ‍ૃણોતીત્યાદિ પ્રમાણાનિ બહૂનિ  સન્તિ ।
ત્રિષુ ધામસુ યત્ ભોજ્યં ભોક્તા ભોગશ્ચ યત્ ભવેત્ ।
તેભ્યો વિલક્ષણઃ સાક્ષી ચિન્માત્રોઽહં સદાશિવઃ ॥

સ્મૃતિરપિ - ક્ષેત્રજ્ઞં ચાપિ માં વિદ્ધિ સર્વભૂતસ્તમાત્માનમિતિ ।
પુરાણં ચ -

સકલ ઇદમહં ચ વાસુદેવઃ પરમઃ પુમાન્ પરમેશ્વરઃ સ એકઃ ।
ઇતિ મતિરમલા ભવત્યન્તે હૃદયગતે વ્રજ તાં વિહાય દૂરાત્ ।
એવં વિજ્ઞાનેન સ્વાત્મરામઃ સન્ યસ્તિષ્ઠતિ સ બ્રહ્મ સ શિવઃ

સ હરિઃ સેન્દ્રઃ સોઽક્ષરઃ પરમસ્વરાટ્ । જ્યોતીંષિ  વિષ્ણુઃ
ભુવનાનિ વિષ્ણુઃ વનાનિ વિષ્ણુઃ ગિરયો દિશશ્ચ ।
નદ્યઃ સમુદ્રાશ્ચ સ એવ સર્વમ્ । ઇદં ત્વં નાસ્તિ વિપ્રવર્ય ।
એતાદૃશેનાનુભવેન શિષ્યયુક્તઃ સન્ સ્વાનુભવસ્થિતિં  દર્શયતિ ।
ન હિ બન્ધપદં ન હિ મોક્ષપદં ન હિ પાપપદં ન હિ પદમ્ ।
ન હિ રિક્તપદં ન હિ પૂર્ણપદં કિં  રોદિષિ માનસ સર્વસમમ્ ।
અહો અહં નમો મહ્યં દક્ષો નાસ્તીતિ મત્સમઃ ।
અસંસ્પર્શશરીરેણ યેન વિશ્વં ચિરં ધૃતમ્ ।
મયિ સુખબોધપયોધૌ મહતિ બ્રહ્માણ્ડ બુદબુદસહસ્રમ્ ।

માયામયેન મરુતા ભૂત્વા ભૂત્વા પુનસ્તિરોધત્તે ।
હવ્યમહં કવ્યમહં હેયોપાદેયભાવશૂન્યોઽહમ્ ।
હરિરહમસ્મિ હરોઽહં વિધિરપ્યહમસ્મિ કારણં તેષામ્ ।
ધર્માધર્મમયોઽહં ધર્માધર્માદિબન્ધરહિતોઽહમ્ ।
ધાર્મિકજનસુલભોઽહં   ધન્યોઽસ્મિ ધાતુરાદિભૂતોઽહમ્ ॥
મન્યોઽહમસ્મિ મહતાં મન્દમતીનાં માનનીયોઽહમ્ ।
મદ માન રાગ મોહિત માનસ દુર્વાસના દુરાપોઽહમ્ ।
નાહં નમામિ દેવાન્ એતે નમસ્યન્તિ ચ નિત્યં મામ્ ।
મત્તઃ પરતરો નાસ્તિ ચિન્માત્રોઽહં સદાશિવઃ ।
કિમિદં કિમસ્ય રૂપં કથમિદમુદભૂદમુષ્ય કો હેતુઃ ।
ઇતિ ન કદાપિ ચિન્ત્યમ્ ।
ચિન્ત્યં માયેતિ ધીમતા વિશ્વમ્ ।
ગુરુણૈવ નાવા પ્રાક્તનભાગ્યાનુકૂલમારુતેન ॥
દુસ્સહદુઃખતરઙ્ગોત્તુઙ્ગ   સંસાર સાગરોત્તીર્ણઃ ।
શરણં ન હિ મમ જનની સુતો ન સોદરશ્ચાન્યે ॥
પરમં શરણં ઇદં મે ચરણં મમ મૂર્ધ્નિ  દેશિકન્યસ્તમ્ ।
આસ્તે દેશિકચરણં નિરવધિરાસ્તે મદીક્ષણે કરુણા ॥
આસ્તે કિમપિ તદુક્તં કિમિતઃપરમસ્મિ જન્મસાફલ્યમ્ ॥
ઇદં જ્ઞાનં પરં શ્રેષ્ઠં સતાં સંમતમાદરાત્ ।
યઃ શ‍ૃણોતિ ચ મેધાવી સ મુક્તો નાત્ર સંશયઃ ।

॥ ઇતિ શ્રીપરમહંસપરિવ્રાજકાચાર્ય
શ્રીમત્ શઙ્કરાચાર્યવિરચિતબાલબોધસઙ્ગ્રહઃ  સમાપ્તઃ ।

